詩名： 登鸛鵲樓
         作者：王之渙 
白日依山盡，
黃河入海流。
欲窮千里目，
更上一層樓。
詩名： 小 松 
         作者： 王 建 　

小松初數尺，
未有直生枝。
閒即旁邊立，
看多長卻遲 
詩名： 竹 里 館 
         作者： 王 維 
獨坐幽篁裡，
彈琴復長嘯。
深林人不知，
明月來相照。
詩名： 相 思  
        作者： 王 維 
紅豆生南國，
春來發幾枝？
勸君多採擷，
此物最相思。
詩名： 雜 詩  
        作者： 王 維 
君自故鄉來，
應知故鄉事。
來日綺窗前，
寒梅著花未？
詩名： 新 嫁 娘  
         作者： 王 建 
三日入廚下，
洗手做羹湯。
未諳姑食性，
先遣小姑嘗。
詩名： 靜 夜 思  
          作者：李 白 
床前明月光，
疑是地上霜。
舉頭望明月，
低頭思故鄉。
詩名： 登 樂 遊 原 
       作者：李 商 隱 
向晚意不適，
驅車登古原。
夕陽無限好，
只是近黃昏。
詩名： 春 曉 
         作者：孟浩然 　　 
春眠不覺曉，
處處聞啼鳥。
夜來風雨聲，
花落知多少。
詩名： 江 雪  
         作者：柳宗元
千山鳥飛絕，
萬徑人蹤滅。
孤舟蓑笠翁，
獨釣寒江雪。
詩名： 尋 隱 者 不 遇 
       作者： 賈 島 
松下問童子，
言師採藥去。
只在此山中，
雲深不知處。
詩名： 憫 農 詩  
        作者： 李 紳  
鋤禾日當午，
汗滴禾下土。
誰知盤中飧，
粒粒皆辛苦。
詩名： 下 江 陵   
          作者：李 白 
朝辭白帝彩雲間，
千里江陵一日還。
兩岸猿聲啼不住，
輕舟已過萬重山。
詩名： 遊 子 吟   
        作者： 孟 郊 
慈母手中線，
遊子身上衣。
臨行密密縫，
意恐遲遲歸。
誰言寸草心，
報得三春暉？
詩名： 回 鄉 偶 書  
       作者：賀 知 章
少小離家老大回，
鄉音無改鬢毛催。
兒童相見不相識，
笑問客從何處來。
詩名： 楓 橋 夜 泊
          作者：張 繼 
月落烏啼霜滿天，
江楓漁火對愁眠。
姑蘇城外寒山寺，
夜半鐘聲到客船。
